
«Կայունացման և զարգացման եվրասիական հիմնադրամի հիմնադրման մասին» 2009 թվականի հունիսի 9-ի պայմանագրում փոփոխություններ կատարելու մասին» արձանագրության վավերացման նպատակահարմարության վերաբերյալ

Կայունացման և զարգացման եվրասիական հիմնադրամը (այսուհետ՝ Հիմնադրամ) ստեղծվել է Հայաստանի Հանրապետության, Բելառուսի Հանրապետության, Ղազախստանի Հանրապետության, Ղրղզստանի Հանրապետության, Ռուսաստանի Դաշնության և Տաջիկստանի Հանրապետության կողմից 2009 թվականի հունիսի 9-ի «Կայունացման և զարգացման եվրասիական հիմնադրամի հիմնադրման մասին» պայմանագրով (այսուհետ՝ Պայմանագիր)։
Հիմնադրամի հիմնական նպատակն է նպաստել անդամ - պետությունների տնտեսական և ֆինանսական կայունության ամրապնդմանը։ 
Պայմանագրի համաձայն՝ Հիմնադրամը չի հանդիսանում իրավաբանական անձ, իսկ նրա միջոցների կառավարումն իրականացնում է Հիմնադրամի խորհուրդը՝ Եվրասիական զարգացման բանկի (այսուհետ՝ ԵԱԶԲ) և Հիմնադրամի հիմնադիրների միջև կնքված «Հիմնադրամի միջոցների կառավարման մասին» 2009 թվականի հունիսի 9-ի համաձայնագրին համապատասխան։ Հիմնադրամի խորհրդի կողմից հավանության արժանացած ծրագրերով և նախագծերով գործառնությունները իրականացնում է ԵԱԶԲ-ն:
Հիմնադրամի միջոցները տրամադրվում են ԱՄՆ դոլարով կամ եվրոյով։ Հիմնադրամի մասնակից պետությունների ազգային արժույթների օգտագործումը նախատեսված չէ վերջինիս հիմնադիր փաստաթղթերով: Հաշվառման արժույթը ԱՄՆ դոլարն է:
Ընթացիկ զարգացումները բացահայտեցին Հիմնադրամի վերափոխման հրատապ անհրաժեշտությունը՝ հանդես գալու որպես լիարժեք անկախ միջազգային կազմակերպություն՝ մասնակից պետությունների ազգային արժույթներով նախագծերի և ծրագրերի ֆինանսավորման հնարավորությամբ: 
Հաշվի առնելով վերոգրյալը՝ մշակվել և Հիմնադրամի խորհրդի քննարկմանն է ներկայացվել նորացված կանոնադրական փաստաթղթերի փաթեթ, որը կոչված է ապահովելու ԿԶԵՀ 2022-2026 ռազմավարության դրույթների իրականացումը՝ Հիմնադրամին միջազգային ֆինանսական կազմակերպության կարգավիճակ շնորհելու միջոցով։
Պայմանագրում փոփոխություններ կատարելու մասին արձանագրությունը ս.թ. հունիսի 26-ին ստորագրվել է Հիմնադրամի բոլոր անդամ – պետությունների կողմից:
 Հարկ է նշել, որ Պայմանագրի 6-րդ հոդվածի համաձայն՝ բոլոր փոփոխությունները կատարվում են Հիմնադրամի հիմնադիր պետությունների փոխադարձ համաձայնությամբ և ձևակերպվում են առանձին արձանագրություններով։
Կապը ռազմավարական փաստաթղթերի հետ։
Վերջինս բխում է Հայաստանի Հանրապետության կառավարության 2021-2026 թթ. ծրագրի 6.8 կետում ամրագրված դրույթից․ Կառավարությունը շարունակելու է խորացնել համագործակցությունը Հայաստանի զարգացման բոլոր գործընկերների (դոնորների) հետ՝ հիմք ընդունելով համատեղ մշակված և հաստատված համագործակցության ծրագրերը: 

 
